
 Nuuk, 18. august 2014 

 

Inatsisartut Suleriaasianni § 37 naapertorlugu UPA 2014/66-imi meeqqat inuusuttullu 

angerlarsimaffiup avataanut inissinneqarsimasut ilaqutariillu angerlarsimaffiup avataanut 

inissinneqarsimasunik meerallit immikkut suliniuteqarfigineqarnissaat pillugu aalajan-

gigassatut siunnersuut pillugu Naalakkersuisunut imaattunik apeqquteqarpunga. 

(Inatsisartunut ilaasortaq Juliane Henningsen, Inuit Ataqatigiit) 

 

Apeqqutit: 

 

1) Ilaqutariinnermut Peqqissutsimullu Ataatsimiititamit meeqqat inuusuttullu 

angerlarsimaffiup avataanut inissinneqarsimasut ilaqutariinnullu taakkununnga 

suliniutissat, meeqqat inuusuttullu angerlarsimaffiup avataanut inissinneqar-

simasut tamarmik nutartertuakkamik iliuusissatut pilersaarusiuunneqarnis-

saannik qulakkeerinniniarluni allannguutissatut siunnersuut UPA 2014/66 

innersuussutigaara. Tamatumani suliaq sumut killippa?   

 

2) Suliassaq taanna UPA 2014-ip kingorna Naalakkersuisut qanoq iliuuseqar-

figalugulu suliarisimavaat, allannguutissatut siunnersuut akuersissutigine-

qartoq naammassiniarlugu? 

 

3) Naalakkersuisut maannangaaq ilisimatitsissutigisinnaavaat 2015-imut Aningaa-

saqarnermut inatsisissaq eqqarsaatigalugu meeqqanut inuusuttunullu tunnga-

tillugu immikkut ittunik aningaasaliinissaq imaluunniit pingaarnersiuinernik 

allanngortiterinissaq pisariaqartinneqassanersoq, inatsisit taakkununnga 

tunngasut malinneqarnissaat Inatsisartullu kissaatigisaattut meeqqat inuu-

suttullu atugaasa pingaarnerutinneqarnissaat qulakkeerniarlugit?  

 

 

Tunngavilersuut: 

 

UPA 2014-imi Inatsisartut Ilaqutariinnermut Peqqissutsimullu Ataatsimiititaliap allannguu-

tissatut siunnersuutigisaat akuersissutigivaat.   

 

Tamatuma kingorna Naalakkersuisut pisussaaffilerneqarput meeqqat inuusuttullu 

angerlarsimaffiup avataanut inissinneqarsimasut tamarmik kingusinnerpaamik septembarip 

aallaqqaataanniit nutartikkamik iliuusissatut pilersaarusiunneqarnissaat qulakkiissagaat. 

Taamatullu aamma inatsisit naapertorlugit taakku angajoqqaavi suliniutinik aalajan-

gersimasunik neqeroorfigineqassasut, angajoqqaat taakku angajoqqaatut isumassuinermillu 

pisinnaasaannik ikorfartuillunilu nakussassaanissaq eqqarsaatigalugu, taamaalillutik meeq-

qat taakku periarfissaqassappat angajoqqaaminnut utersinnaaniassammata.  

 

Meeqqat, inuusuttut ilaqutariillu atugaannik salliutitsiniarnissaq anguniarlugu siunner-

suummi ilanngullugu Naalakkersuisut pisussaaffilerneqarput toqqaannartumik pitsaaliui-

sumillu iliuusissatigut  pisariaqartitsineq pillugu UKA 2014-imi ataatsimoortumik nas-

suiaateqassasut. Tamatumuuna ilaqutariit angajoqqaallu angerlarsimaffiup avataani 

inissinneqarsimasunik meerallit angajoqqaatut isumassuinermillu pisinnaasaannik nakus-

sassaanissaq anguniarlugu, periarfissaqassappat meeqqat angajoqqaaminnut utersinnaa-

niassammata. 

 

Inatsisartut taamatuttaaq pisariaqartippaat paasissallugu suliniutissat neqeroorutillu suut 

Naalakkersuisuni kommuuninilu aningaasaqarnikkut nammanneqarsinnaanngitsut suuner-



 2 

sut, tamatumalu kingorna meeqqat inuusuttullu taakkulu ilaqutaat pillugit suliniutit 

naammassineqareersut siunissamilu pisariaqartinneqartut UKA 2014-imi ataatsimoortumik 

nassuiaatigineqassasut.    

 

Siunnersuummut isumaliutissiissummi Ilaqutariiinnermut Peqqissutsimullu Ataatsimiisitaliap 

eqikkarlugu manna saqqummiuppaa: 

 

Ikkussassaq isumaliuutissiissummit. Imm. 66 UPA 14. 

“Angerlarsimaffiup avataanut inissiinermi piumasaqaataasutut iliuusissatut pilersaarummik 

suliaqartoqarneq ajorsimanera ataatsimiititaliamit ilungersunartorujussuartut isigineqarpoq, 

aammaarlunilu inatsisip kommuninit malinneqarnissaa  tunngavissaqanngitsumillu kinguar-

saanertaqanngitsumik qulakkeerneqarnissaa Ilaqutariinnermut Inatsisinillu Atortitsinermut 

Naalakkersuisumut erseqqissaatigissallugu, taamaaliornikkut inatsisitigut piumasaqaataasut 

naapertorlugit iliuusissatut pilersaarutinik suliaqartoqarsinnaaqqullugu, taakkulu ingerlaa-

vartumik nutarterneqarsinnaaqqullugit kiisalu peqatigitillugu ilaqutariinnut meeqqaminnik 

inissinneqarsimasuutilinnut sammititamik ilaqutariinnut sullissinermik aallartitsisoqarsin-

naaqqullugu.     

 

Inuiaqatigiit ineriartornerannut innuttaasullu ingerlalluarnissaannut pingaaruteqarpoq sulias-

sap taassuma pisortanit pingaartinneqarluni kivinneqarnissaa.” 

 

 

Apeqqutit ullut suliffiusut qulit qaangiutinnginnerini akineqarnissaat kissaatigineqarpoq. 

 

 

 


